
-

Arbeiðsøkið

HTM er landsdekkandi stovnur og umsitur ein part av játtan Almannastovunnar eftir §18 Vanlig forsorg, hjálparamboð við meira (stovnsnr. 124606).

Arbeiðsøkið fevnir um hjálpartól, umbyggingar í heiminum og avlamisbilar til fólk, ið eru brekað.

Uppgávurnar fevna m. a. um 

1. upplýsing, ráðgeving og leiðbeining til brúkarar, almennar myndugleikar og onnur.

2. viðgerð og støðutakan til umsóknir um sertillagað hjálpartól, búðstaðarbroytingar og avlamisbilar

3. útlán og endurnýtsla av hjálpartólum
Talan er um almannaveitingar sambært forsorgarlógini §18 stk. 5. “stuðul til einstaklingar”.

§18 stk 5 í forsorgarlógini

Til persónar við avlamni ella við varandi sjúku- ella aldurstreytaðum veikleika, kan stuðul veitast til hjálpartól, herundir meirútreiðslur til serlig klædnapløgg, sum
1. eru neyðug fyri at viðkomandi kann vera í vinnu

2. í avgerandi mun bøta um brekið

3. í avgerðandi mun lættir um dagligu tilveruna í heiminum



Í §18 stk. 6 er heimilað landssstýrinum at gera nærmari reglur, men ongar eru gjørdar til §18 stk. 5.

Starvsfólk / Rakstur

Starvsfólkaliga hevur HTM stórt sæð staðið í stað síðani fyrst í 90unum, meðan málstilgongdin er meira enn tvífaldað. Í inniverandi fíggjarári eru tó 3½ starv sett.

Á HTM arbeiða 11 starvsfólk.

 Starsvøkini eru 4:

· umsiting - 1 leiðari og 2 skrivstovufólk

· málsviðgerð – 4 ergoterapeutur

· goymsla - 2 goymslufólk og 1 reingerðingsfólk

· tøkni - 1 tøkningur.

Raksturin av HTM er fyri ár 2002 kr. 4,234 mill, harav lønir kr. 3,041 mil.

Skráseting

Í sambandi við at HTM fekk nýggja journalskipan fyri nøkrum árum síðani, og at starvsfólkið nú rættuliga er komið á lagið at brúka málsviðgerarpartin í henni, ber til at fylgja málsviðgerðini rætturliga neyvt.

Tað er týðuligt, at henda skipan hevur ført við sær greiðari og skjótari málsviðgerð, eins og til ber at fáa hagtøl.

Spurningur 1 og 2 kunnu svarast undir einum:

Í talvuni niðanfyri eru hagtøl fyri málsviðgerðina á HTM síðani 1999.

Verður hugt eftir hagtølunum fyri seinastu 4 árini, sæst ein vøkstur í innkomnum málum ár 2000 í mun til 1999. 

Støðan ár 2001 var serlig , við tað at starvsfólkatalið reelt minkaði orsaka av, at starvsfólk í arbeiðsroynd í skrivstovuyrkinum gavst og einki sett í staðin.

Higartil í ár eru komnar 1565 umsóknir um hjálpartól, tað svarar til at vit ár 2002 íalt fáa uml. 1750 umsóknir.

Tað sæst av niðanfyri standandi talvu, at talið av avgreiddum málum er meira enn tvífaldað í 2002 í mun til 1999.

Málshagtøl á HTM síðan 1999

Raðfesting

Í sambandi við at vit hava fingið fleiri starvsfólk, er tað vorðið møguligt at leggja arbeiðsgongdirnar um og at gera eina skipaða raðfesting av innkomnu umsóknunum.

Raðfestingin hevur við sær, at umsóknirnar verða býttar upp í 3 bólkar: Bráðmál, snarmál og vanlig mál. 

Bráðmál eru umsóknir í sambandi við bráfeingis tørv, tvs. umsóknir sum hava serligan skund.

Málsetningurin er, at hesi skulu verða avgreidd 2 dagar eftir skráseting. (skráseting fer fram dagliga).

Snarmál eru umsóknir, har ein ávís faklig málsviðgerð er framd uttan fyri HTM, tað kann vera á landssjúkrahúsinum, av heimasjúkrarøktini ella av øðrum fakfólkum. Eisini kann vera talan um mál, ið eftir meting HTMs av ymsum orsøkum ikki hava eina djúptøkna málsviðgerð av starvsfólki HTMs fyri neyðini.

Málsetningurin er, at hesi mál skulu verða avgreidd seinast 10 dagar eftir skráseting.

Restin av málunum verða kallað vanlig mál, og er torført at siga nær, hesi verða avgreidd, umframt at nøkur av hesum málum av fleiri orsøkum kunnu taka drúgva tíð at viðgera/avgreiða. Hetta eru typiskt mál um bústaðarbroytingar, avlamisbilar og sertillagaði hjálpartól, har neyðugt er, at fleiri uttanhýsis veitarar/serfrøðingar (Landsverkfrøðingur, Húsalánsgrunnur, PTU, bilhandlarar, og onnur) eru partar í málinum. 

Tað kann koma fyri, at hesi mál av serligum umstøðum verða raðfest umaftur og viðgjørd skjótt. Men við tí bíðilista, sum nú er, er avmarkað, hvussu nógv mál kunnu umraðfestast.  

Hyggja vit at hagtølunum í talvuni omanfyri, er misjavnt, hvussu árini hilnast í mun til avgreidd mál. Men tað er týðuligt, tá farið verður aftur um hagtølini, at raðfestingin av málunum í omanfyri nevndu bólkar hevur stóra ávirkan á talið av avgreiddum málum. Tað eru tey “løttu/skjótu” málini, sum geva stóra útslagið, meðan tey sum liggja í bíðurøð millum tey vanligu málini eru tey tungu og tíðarkrevjandi málini.

Tað er av alstórum týdningi fyri brúkaran, at hesi mál verða avgreidd innan fyri eina rímuliga tíð. Hvat rímulig tíð er, er ringt at svara uppá, men málsviðgerðin eigur at verða byrjað  innan 3 vikur. Hetta er ikki altíð galdandi í dag.

Málsviðgerartíðin er eisini torfør at meta um, tí hon vil altíð verða ymisk í mun til innihaldið í einstøku málunum.

Við verandi starvsfólkatali verður tað framhaldandi drúgv bíðitíð í mun til tey vanligu málini.

At bíðitíðin fer upp um eitt ár er bert í fáum førum. Eftir meting HTMs átti hetta ikki at komi fyri, men sum víst á, hendir hetta júst undir verandi arbeiðsumstøðum og starvsfólka orku.

Á fíggjalógini fyri 2003 er lagt upp til, at HTM fær játtan til 2 starvsfólk afturat. Hetta fer at gera tað møguligt at gera eitt átak á hesum økinum, uttan at tað gongur útyvir avgreiðsluna av bráð- og snarmálum. Um bíðitíðin heilt hvørvur, er torført at svara uppá. Vit vóna tað, men kunnu ikki veita trygd fyri tí. Eitt er tó greitt – tænastan til brúkaran hevði verðið munandi betri.

Spurningur 3

Bygnaðurin á HTM er sera einfaldur, tá ið HTM virkar sum ein deild við skrivstovu, málsviðgerum goymslu og tøkni.

Í allar flestu málum er tað málsviðgerin, sum teka støðu til umsóknirnar.

Eru ivaspurningar, verða hesir lagdir fyri á regluligum fundi millum málsviðgerarnar og leiðaran.

Er talan um principiellar spurningar, ella størri mál, verða hesi løgd fyri §18 ráðið til støðutakan. §18 ráðið er sett saman av Stjóranum á Almannastovuni, læknaráðgeva Almannastovunnar, leiðarnum á HTM og terapeutunum á HTM.

Upplýsingar av ymsum slag, t.d. læknaligar skulu fáast til vega og aðrar fakligar metingar skulu gerast. Samskiftast skal við borgaran, avtalur skulu gerast við ymsar veitarar og við hvørt er neyðugt at fara av landinum at fáa serfrøðinga hjálp. Málsgongdin skal skjalprógvast og ivaspurningar takast við á fundir o.s.fr. Drúgv tíð kann tí ganga, til avgerð fellur.

Markamótini mótvegis øðrum skipanum, eitt nú landssjúkrahúsinum og serstovnum innan brekøkið eru ógreið. Arbeitt verður fram í móti at fáa hetta samstarv at virka lættari.

Fyri at økja um skjótleikan á tænastuveitingunum frá HTM, er neyðugt at starvsfólkatalið til at viðgera umsóknirnar stendur mát við talið av innkomandi umsóknum. Starvsfólkini gera sum er sítt allarbesta, men umframt at økja um starvsfólkatalið, verður helst eisini neyðugt at gera mannagongdir einfaldari og serliga samstarvið við aðrar almennar stovnar.

Spurningur 4

HTM hevur í fleiri ár havt umfatandi innkeyp frá privatum veitarum. Nevnast kunnu veitarir sum t.d. privatir ergo- og fysioterapeutar, heilsølur, maskinhandlar, verkstøð og handverkarar, telduvirkir, servirkir innan hjálpartól o.s.fr. HTM leggur seg eftir at finna teir veitarar sum eru bíligastir og/ella bestir. 

Vinarliga

HTM

Palli Mortensen, leiðari

Petra J. Johnsdóttir, stjóri

